
Isoraḱ Bhor
Alom landaea

Reṅgeć hoṛ ńelte

Alom rạskạḱa

Kisạṛgeam mente

Alom lajaḱa.

Lelhako soṅge ropoṛoḱ

Mit́din hiloḱ cet́korecoṅ

Onkogeko jạruṛoḱ

Beṅget́akome aḍepaseren

Reṅgeć nacar hoṛ

Tobem ńama coṭkhonaṅ

Isoraḱ Bhor.

Ti Tiạrtam
Aghãṛ cando tiyoḱ lenkhan monre ạikạu Botor,

Reṅgeć nacar hoṛ koaḱ cet́ dosa co hoyoḱ

Niạ reaṛ te him utạroḱ hoṛmo reaṅ jaṅ

Thar tharaoḱ kan goṭa hoṛmo jiwi oḍoṅoḱ kan.

Jaoge noko nacar hoṛko cetan

Duk haron hoe – bharḍu paromoḱkan.

Hiṅsạ bạḍạe bạgi kate dela onko pheḍ re bo

Niạ rabaṅ bo tiṅgo daram.

Ona lạgit́ de amaḱ goṛo ti tiạrtam.

HAHAṚA
Hahaṛa janam tae

Hahaṛa kạmi tae

Hahaṛa gujuḱ tae

Hahaṛa beret́ tae.

Ạḍi maraṅ hoṛ kanae

Ạḍi maraṅ daṛe tae

Ạḍi maraṅ daya tae

Ạḍi maraṅ dulạṛ tae.

Dhạrti teye hećena

Manwa lạgit́e alayena

Miridos mayam joroena

Puruchun kạmi purạuena.

Hoṛ ńutumteye nindhạuena

Hoṛ ńutumteye nacarena

Hoṛ ńutumteye dukena

Hoṛ ńutumte jione alaekeda.

Okoyaḱ noa hahaṛa dulạṛ?

Okoyaḱ noa hahaṛa kạmi?

Okoyaḱ noa hahaṛa katha?

Uniaḱ ńutum Jisu Mạsi!

Tạṅgi
Amem hijuḱa ińiń baḍaea

Sombhuri bạnuk monre,

Tirem hećena iń samaṅre

Rạskạeinań monre.

Aema katham lạiạdińa

Hukum koyem imadiń

Ona leka calaḱ lạgit́

Batao daṛe bạnuḱtiń.

Kạmi kedam, harketenam

Kosṭoenam iń lạgit́ge

Enhõ amre pạtiạu ińaḱ

Digdhạ menaḱ khạṭige.

Calaḱ oktem metadińa

Tahenme am suluk re

Tãhẽinań iń do amaḱ

Dosar hijuḱ tạṅgi.

Dulạṛ Piyạ
Do calaḱ me dulạṛ piyạ, do uni lạiaime,

Uniaḱ met́ muṭhạn tinạḱ ũihạranaḱ,

Uniaḱ met́ kin tinạḱ mayawan.

Do calaḱ me dulạṛ piyạ, do

Uniaḱ met́ha muṭhạn reaḱ Sarhao oṭo kaeme.

Uni lạiaime amaḱ joha kin do

Bera hạsur okte rimil leka,

Amaḱ luṭi kin do Kisṭu cuṛạ baha leka jeńget́ araḱ.

Do calaḱ me dulạṛ piyạ, do uni lạiaime,

Amaḱ moloṅ reaḱ ṭikli

Setaḱ tora rakaṕ cando leka

Ińaḱ moneye marsal leda.

Ente uni bae baḍaea ać

Noa kote tinạḱ mońj – e sajao akana.

Do calaḱ me dulạṛ piyạ, do luturre khai khoiai me,

Mạhir monte metae me,

Aben dene – banarge dulạṛ nạṛi teben tol akana.

Dulạṛ piyạ do lạiaeme, noa tonol do tis hõ

Topagoḱ reaḱ do bań

Tahẽna juge – jug jug mucạt́ hạbić.

Lebṛa Kạhũ
Ale oṛaḱ mutulre

Kạhũ cẽṛẽ menae

Sim hopon ńelte

Cạṛuṕ cạṛuṕ donae.

Sim hopon ńelte

Ulidaḱ joroḱ tae

Dilgema bạnuḱtae

Sim eṅga menae.

Ciạṕ ciạṕ sim hopon

Nana hunạr aṛaṅ

Kumbṛukoae mente kạhũ

Menaege kalaṅ ḍolaṅ.

Raḱ reaḱ dheć bạnuḱ

Eken ka – ka

Thạri perećem emai rehõ

Bae joma daka.

Jeńjle koḱae seta leka

Uni lebṛa kạhũ

Ạkhạiniwantei laga kede

Ale tala bạhu.

Baṅgladisom
Baṅgladisạm ạḍi mońj

Ńeloḱ bagan leka

Ona talare menaḱ bona

Abo baha leka.

Menaḱ bona hindu camar

Ar hõ muslạ ar hõ kamar

Ar hõ aema jạti.

Hiskạ bạḍae bạgikate

Tãhẽnabon mit́ sate

Mońjge milạuate

Jomabon ńuyabon

Disạm talarege

Disạm tabon dulạṛabon

Mone jiwitege.

Jisuaḱ Dulạṛ
Iń do jisuń dulạṛede kana.

Onare bạnuḱ jãhãn mana.

Leḍha ṭhunṭạ ar kãṛã,

Jisue hoho abon kana.

Onate sanam boeha misera,

Jisu dulạṛ tahẽn tabon ma.

Hindu, boddho, muslạ kristan,

Jisue dulạṛet́bon kan.

Jisue dulạṛet́bon kana,

Onare banuḱ jãhãn mana.

Boeha Dulạṛ
Pạhil tirem janamena

Hoyenam manwa

Ańjomedam roṛ landa

Eken nãwã nãwã.

Setaḱ ạyuṕ gogo aṛaṅ

Boeha dulạṛ rạskạ

Bại bại tem hiṛiń keda

Ehoṕ kedam hiskạ.

Daṛan kanam oloṅ pholoṅ

Jom ńuedam pạrwạ hạnḍi

Oṛaḱ duạr bạgi kate

Bạihạṛ getam ṭạnḍi.

Hanko ńelkom aḍe gate

School teko calaḱ kan

Puthi khata hobor kate

Oloḱ geko sẽṛa kan.

Hạnḍi pạrwạ bạgi kate

Puthi khata sabme

Oloḱ paṛhaoḱ  sẽṛa kate

Santal somaj ạyur me.

Hạnḍi pạrwạ bis kana

Eken menaḱ jala

Boeha dulạṛ joṛao kate

Gathao me somaj mala.

HAHAṚA
Coṭ sermaren Ipil

Jiṛiṕ jiṛiṕ gaṅga gitil

Hahaṛa getam noa sirjon

Soros getam joto khon.

Coṭre uḍạuḱ cẽṛẽko

Gaḍa daḱre chilbilạuḱ hako

Tinạḱ hahaṛa sirjon amaḱ

Soros getam sirjon sanamaḱ.

Bir buru ar jharna

Hira mạnik ar sona

Juḍạsi sirjon ar hahaṛa ạḍige

Sirjon joto amaḱ sorosge.

Dareko jo bahate pereć

Dạr kore cẽṛẽ koaḱ cereć

Jotoko amaḱ sirjonte kusi

Hahaṛa sirjontam ar juḍạsi.

Dhạrti ma pereć Manwa kote

Sirjạu kedam dhạrti sajaote

Dhạrti leka Manwakoaḱ mon

Monre sirjạume hahaṛa sirjon.


